
RESUMO DOS DATOS CONTIDOS NO BOLETÍN

O Boletín sobre o mercado laboral de Santiago de Compostela, 2º semestre 2009, recolle un aumento  do desemprego no Concello, en 1.100 persoas, durante os seis últimos meses do ano, o que representa un 17,05%. Incrementouse máis o desemprego masculino: 637 homes (un 22,75%) fronte a 463 mulleres (un 12,68%). Estas son as principais conclusións extraídas dos distintos apartados da publicación:

• Singularidade demográfica de Compostela e Caracterización da poboación (páxinas 07 á 12): Segundo o padrón municipal de habitantes, Santiago contaba, en decembro de 2008, cun censo de 94.339 persoas. O 53,34% eran mulleres e o 46,66% homes. Por idades, o 11,06% situábase entre 0 e 15 anos; o 69,71% entre 16 e 64 anos; e o 17,35% tiña máis de 65 anos. A poboación activa era de 47.600 persoas, o 60,46%, fronte ao 39,53% de poboación inactiva. Destaca o dato sacado da enquisa de condicións de vida das familias de 2007: o 53,60% da poboación activa censada no municipio ten formación universitaria fronte ao 45,66% que cursou estudos medios e un 14,70% que só teñen estudos primarios ou non están alfabetizados.

• Demandas de emprego e colocacións. Actividade, ocupación e paro. 

· Actividade empresarial (páxinas 13 á 22). Os datos  do IGE en 2009, recollidos no Boletín sobre o mercado laboral de Santiago de Compostela, reflicten que en Santiago había 10.074 empresas, que representan o 69,45% da actividade empresarial na comarca e o 11,70% da actividade empresarial provincial. Os datos de empresas que desenvolven a súa actividade en Compostela en decembro de 2009, segundo a información do IGC (Instituto Galego das Cualificacións), confirman que o sector servizos segue a ser predominante no tecido empresarial compostelán. Representa o 74,51% do total, fronte ao 7,57% da construción (a media galega é de 12,79%) e o 4,96% da industria (a media galega é do 8,61%). Analizando a evolución das actividades económicas con maior número de contas de cotización, os últimos datos, correspondentes ao mes de decembro do ano pasado, salientan que o comercio  lidera o ránking das actividades empresariais no municipio. Representa o 20,84% de empresas establecidas en Santiago. No último semestre de 2009 rexistráronse 11 contas de cotización máis, pasando das 1.245 do mes de xullo ás 1.256 de decembro.  

• Paro rexistrado (páxinas 23 á 41): A finais de 2009 había en Santiago 7.548 persoas desempregadas, un 16,20%, situándose por detrás de A Coruña, cunha taxa do 15,95% de paro e Lugo, cun 15,10%. No segundo semestre do ano pasado o desemprego aumentou en Compostela en 1.100 persoas, o que representa un 17,05%. O paro masculino incrementouse en 637 homes, o que supón un 22,75%; e o feminino en 463 mulleres, o que representa un 12,68%. Isto representa un cambio de tendencia, xa que ata agora, o destrución de emprego afectaba máis ás mulleres. Destacar, ademais, que neste semestre rexístrase un maior aumento do desemprego entre os mozos de 25 a 29 anos (312 persoas) e entre as persoas con nivel de estudos baixo (con formación ata o certificado de escolaridade e con título de ensino obrigatorio). 
• Ofertas (páxinas 42 á 46): no segundo semestre de 2009 rexistráronse en Santiago de Compostela 653 ofertas de emprego, concentradas, sobre todo, nos meses de setembro/outubro. Segundo a clasificación da CNAE, neste período contabilizáronse máis ofertas na sección de outros servizos, cun total de 141; seguida das 79 rexistradas en administración pública e defensa, e seguridade social obrigatoria; as 74 de actividades sanitarias e servizos sociais, ás 66 de educación, e as 58 de comercio por xunto e polo miúdo e reparación de vehículos a motor e motocicletas. 

• Contratos (páxinas 47 á 58): o número de contratos contabilizados no Concello de Santiago no segundo semestre de 2009 ascendeu a un total de 28.104, dos que o 49,31% corresponderon a mulleres (un punto máis que no semestre anterior, polo que a tendencia é cara un maior equilibrio entre sexos), e o 50,69% a homes. Esta cifra representa un 16,29% máis que os 24.167 asinados no primeiro semestre. Os meses nos que se rexistraron máis contratos foron xullo e outubro, con 5.797 e 5.332, respectivamente. As cifras máis baixas corresponden a agosto e decembro, con 4.322 e 3.134  contratos. O 90,02% de contratos deste período corresponden ao sector servizos, o 4,27% á construción, o 2,27% ao sector secundario e o 3,14% ao primario.

